
o‘rnatib, birgalikda “O‘zbek xalq qahramonlik eposi” kitobini rus tilida yaratib, 

chop ettirishdi. Shu bilan o‘zbek alpomishshunosligining nazariy tamal toshi 

qo‘yildi. Undan so‘ng Mansur Afzalov, Hodi Zarifovning dostonshunoslikka 

bag‘ishlangan bir necha muhim ilmiy maqolalari e’lon qilindi. [1] 

2. XX asrning 1960-70-yillari. Bu yillarda e’lon qilingan N.Shukurovning 

maqolasi bevosita “Alpomish” dostoni, T.G‘oziboyevning maqolasi esa ushbu 

dostonning Namangan variantlari haqida ekani bilan e’tiborni tortadi. [2] Bu 

davrga kelib, doston poetikasi masalalarini ilmiy-nazariy tadqiq etishga e’tibor 

ortgani kuzatiladi. Jumladan, O.Sobirovning “Islom Nazar o‘g‘li” (1967), 

T.G‘oziboyevning “Fozil Yo‘ldosh o‘g‘li” (1968), Muhammadnodir Saidovning 

“O‘zbek xalq dostonlarida badiiy mahorat” (1969), Hodi Zarifovning “O‘zbek xalq 

dostonlarining tarixiy asoslari” (1976), To‘ra Mirzayevning “Alpomish” 

dostonining o‘zbek variantlari” (1968) hamda “Xalq baxshilarining epik 

repertuari” (1979), Muhamadali Qo‘shmoqovning “Chechanlikda so‘zda suvdayin 

oqib” (1978) kabi monografiya va ilmiy maqolalari o‘zbek eposshunosligi 

taraqqiyotida muhim o‘rin tutdi.  

Hodi Zarifov, Muhammadnodir Saidov qatorida o‘zbek folklorshunosligiga 

“Alpomish” dostonining fidoyi tadqiqotchisi sifatida kirib kelgan To‘ra Mirzaev bu 

boradagi izlanishlarini sadoqat bilan davom ettirib, mavzuga butun ilmiy faoliyati 

davomida sodiq qoldi. [3] Olim o‘tgan asrning 50-yillari boshlaridagi kommunistik 

mafkura tazyiqi tufayli “Alpomish” dostoni “millatchilikni targ‘ib qiluvchi, xalqqa 

qarshi asar” deb qoralanganiga qaramay, uni har tomonlama o‘rganishdan, chuqur 

ilmiy tadqiq qilishdan cho‘chimadi. Qaytaga yanada shijoat bilan ishga kirishib, 

dostonning 33 variantini qiyosiy tadqiq qildi va ularning ikki versiyada 

tarqalganligini aniqladi. Shu asosda olim u yoki bu dostonchilik maktabiga xos 

xususiyatlarni, ular repertuaridagi dostonlarning sujet qurilishidagi farqlar va 

boshqa g‘oyaviy-genetik jihatlarni ham ilmiy asoslab berdi. 1968 -yilda u shu 

sohadagi kuzatishlari va nazariy xulosalarini umumlashtiruvchi “Alpomish” 

dostonining o‘zbek variantlari” monografiyasini e’lon qildi. [3] Olim “Alpomish” 

dostonining qirqqa yaqin variantlari variantlari yozib olinganini ma’lum qiladi. 

Ular, asosan, hayotiy shart-sharoitlar natijasida yuzaga kelgan bo‘lib, 1922-yildan 

yozib olina boshlangan. “Alpomish” dostoni variantlari Fozil Yo‘ldosh o‘gli, 

Mahammadqul Jonmurod o‘g‘li Po‘lkan, Berdi baxshi, Saidmurod Panoh o‘g‘li, 

Bo‘ri baxshi, Bekmurod Jo‘raboy o‘g‘li, Mardonaqul Avliyoqul o‘g‘li, Abdulla 

Nurali o‘g‘li, Umir baxshi, Haydar Boycha o‘g‘li, Rahmatulla Yusuf o‘g‘li, Nodir 

Rahim o‘g‘li kabi mashhur baxshilardan yozib olingan. Bular orasida badiiy 

jihatdan eng yuksagi va mukammali Fozil Yo‘ldosh o‘g‘lidan yozib olingan 

variant hisoblanadi. 

3. XX asrning 1980-90-yillari. Bu davrda e’lon qilingan Muhamadali 

Qo‘shmoqovning “Baxshilar xazinasi” (1981), G‘alina Musinaning “O‘zbek xalq 

dostonlarida xotin-qizlar obrazlari” (1983) va “Turonning alp qizlari”,  Malik 

Murodovning “Sarchashmadan tomchilar” (1986) nomli tadqiqotlarida “Alpomish” 

dostoniga munosabat bo‘rtib ko‘rinadi. Ularda doston ijrochilari, baxshichilik 

san’atining o‘ziga xos xususiyatlari, ustoz-shogird munosabatlari, ayrim yetakchi 

baxshilarning ijodi, badiiy mahorati, repertuarida “Alpomish” dostonining o‘rni, 

bu mashhur eposda xotin-qizlar obrazlarining estetik mohiyatini ochishga alohida 

e’tibor qaratilgan. 

Saodat Yo‘ldosheva “O‘zbek xalq qahramonlik eposi – “Alpomish”ning badiiyati” 

(1984) mavzusida nomzodlik dissertatsiyasini himoya qildi. [4] 

 4. XX asr oxiri va XIX asr boshlari yoki Istiqlol davri alpomishshunosligi. 

I.Yormatov, M.Murodov, A.Ergashev, O.Madayev, J.Eshonqulov, N.Ochilov, 

N.Allambergenova tadqiqotlari bevosita “Alpomish” eposining kuylanishiga, 

baxshilar repertuaridagi o‘rniga, badiiy xususiyatlariga istiqlol baxsh etgan ijodiy 

erkinlik orqali yondashilgani  bilan ayricha ahamiyat kasb etadi.  

Isomiddin Yormatov “O‘zbek xalq qahramonlik eposi poetikasi” (1994]) mavzuida 

“Alpomish” dostoni yuzasidan doktorlik tadqiqotini amalga oshirdi. 2019-yilda 

N.G.Allambergenova “Alpomish” dostonining o‘zbek va qoraqalpoq versiyalari 

qiyosiy tipologiyasi”ni o‘rgandi. [5] Bu tadqiqotda muallif “Alpomish” 

dostonining o‘zbek va qoraqalpoq milliy versiyalari uchun umumiy va asosiy 

bo‘lgan motivlar:  

a) farzandsizlik va kutilgan epik qahramon dunyoga kelishi munosabati bilan 

o‘tkaziladigan to‘y;  

b) Barchin oilasining qalmoq yurtiga ketib qolishi, ayriliq; 

v) safar;  

g) sinov;  

d) dushman ustidan g‘alaba;  

e) to‘y motivlari ekanini alohida ta’kidlab o‘tgan. Ammo doston versiyalarining bu 

tadqiqotda o‘rganilgan variantlarida asosiy motivlar bir xil bo‘lsa-da, ularning 

bayoni milliylikka yo‘g‘rilganligi boisidan versiyalari o‘ziga xos xususiyat kasb 

etishi to‘g‘ri e’tirof qilingan.  

Xulosa qilib aytganda, doston sujetini to‘liq anglash uchun o‘zbek xalq 

marosimlarini, urf-odat va an’analarini yaxshi bilish talab etiladi. Aks holda, 

doston mazmunini to‘liq anglash iloji bo‘lmaydi. Xalqimiz taqdiri, vatanimiz 

tarixida yuz bergan muhim voqea-hodisalar, ajdodlarimizning o‘z mustaqilligi, 

tinch va farovon hayot uchun kurashi haqida hikoya qilishi, o‘z elini qadrlash, 

go‘zal urf-odatlaru o‘lmas an’analarga ergashish to‘g‘risida hikoya qiluvchi bu 

doston yosh avlodni milliy qadriyatlar ruhida tarbiyalashda bugungi kunda ham 

muhim amaliy ahamiyat kasb etishi bilan e’tiborga loyiq. 

